
Ye:i ihni:htih

Yo:n kite:powilia i:n sa:sa:ni:hli i:to:ka: Joaquín Herrera Ramírez, 

o:nemiko i kipia 56 xihpan.
O:kite:powilih San Agustín Oapan, i:pan 18 enero 2003.
(46 minutos, 21 segundos/5,735 tlato:hli)
ver. 2007.01.29
Se: topi:pih, o:kipix i:... i:i:jowa:n. Sa: i:xwi:tsitsi:wa:n. Ye:imeh te:lpaka:tsi:ntih, ke:n yo:meh na:n nemih.


Kihlia, “¡Ay i:jos, mila:k trabajo tipanowah! ¿Ke:n nime:xtlakwalti:s? No: i nilamatsi:n, xni'ita ke:n nime:xtlakwalti:s. Xni:mpiah nimotah, ni:n nimokokol, no: sa: nawatsi:n nika:n cho nime:xma:chi:htok.


A:man o:kitoh on se:, te:lpakatsi:n yo: ma:s i we:itsi:n. Kihlia, “¡Nosi:s, ma:ka xmamana! Ti'itas no: nontlapale:wi:s para titlakwa:skeh.”


Kihlia, “Xmila:k i:joh niman, te:h, tipitentsi:n. ¿A:'ino:n, a:'ino:n mistla:ke:was? ¿Kwa: la: t'ne:xti:s tekitl?”


Kihlia, “Ke:mah, nihne:xti:s. I xne:xtlaxkalwi mo:stla, no: mo:stla i niaw nikó:nte:mo:s tekitl.”


Kihlia, “¡Ah 'ueno, ma:si, te:h!” 

O:kitlaxkalwih.


Kihlia, “¡A:man yo:..., yo:..., yo:nikaxi:tih motlaxkal i:joh, tla: t'iito:s tiá:s, kine, xiwia!”


Kihlia, “¡Ma:si yoún, ¡ma nia! ¡Xne:x..., xne:xtla:lili, niman xne:xte:mili na:tekon, para na:tli:s!”


Kihlia, “¡Ah bueno!”

Ikwa:k yo:kite:kilih, a:man yo:te:n.


“Te:h, a:man i niwa:hlaw!”


O:yah on, te:lpakatsi:n. O:yah. Dya: a:man san yaw, san yaw. O:kasik se: a:tlaktli, a:tlahtli, we:i a:tlahtli o:yah. A:man ikwa:k yo:siaw, yo:ixí:kwalo:k, o:nose:wi:to se: i:tsi:ntlan se: a:makohtli.


Kito:', “¡Ma a:man! ¿Ka:nika niá:s? ¿Ka:no:n h'ne:xti:s tekitl? A:man yo:nikwa:ihlite:w nosi:s nokó:nte:mo:s tekitl. Pero a:man xnihmati ka:sta on nitlamastiw. ¡Mejor xto:pa ma n'kwa notlaxkal!”


A:man o:pe:w tlakwa. Ikwa:k yo:kikwah se:, a:man ya: o:me sapa [k]ikwa:s. O:'ikwah o:me, ya:s ya: ye:i sapa [k]ikwatoya, a:man o:ki:stiwitsiko se:, se: toseñor, de kaba:yoh, wa:htlako:tiw i:pan, i:pan kaba:yoh.


Kihlia, “¡Ora! ¡Ora i:joh! ¿Tli:n t'chi:wa?”


Kihlia, “No: nika:n ninose:witok, i niaw no: nokó:nte:mo:s tekitl. Mm. No xnihpia notah, ni:n nona:n, sa:, sa: nosi:s nihpia. Pero a:man xti..., xkita ke:n te:xtlakwalti:s.”


Kihlia, “¡Ah, ma:ka xmamana! ¡Tiawih! No nimitsmakas on tekitl. Titekitis nocha:n.”


Kihlia, “¿Ya: mila:k?”


Kihlia, “¡Ya: mila:k! ¡Pero ma: sa: x′kwa on motlaxkal! ¡X′kaka:wa! ¡Xwa:htlako i:pan nokaba:yoh, tiá:s nika:n tlatsi:mpan!”


O:ontsikwi:n, te:h.


Kihlia, “Pero xwel nitlako:s, mila:k we:i mokaba:yoh.”


Kihlia, “¡Na:nika xya i:pan i:n tetl! ¡Xtlako nika:n i:pan tetl! ¡Pa tontsikwi:nis!”


A:man la:man o:tla..., o:tlako:k i:pan tetl, yo: wakapan tetl para o:ontsikwi:n i:tsi:mpan kaba:yoh.


Kihlia, “¡A:man xmoki:tsi, tiawih!”


O:wa:hnoki:tsih te:lpa'atsi:n i:pan on i:silla, yo:n tlatsi:mpan yaw silla, trasera. O:kwi:'ak.


Después la:man ikwa:k yo:asik i:cha:n, kihlia i:siwa:w, kihlia, “¡Vieja! Yo:nikwa:hwi:kak se: topeón. 

Kihlia, “¿Katlih?”


Kihlia, “¿Man i:n?”


Kihlia, “¡Ah bueno!”

“Ma:ski,” kihlia, “¡X′tlakwalti, no: yo:nikwa:hwi:ak!”


O:pe:w kitlakwaltia on te:lpakatsi:n. Kihlia, “¡Órale, xtlakwa, paon! Tla: i kwahli, a:man tomose:wi:s. Tikochis. Ta mo:stla titekitis. A:man i tlayowa.”


“Te:h, ma:si.”


O:tlakwah te:lpakatsi:n. Ikwa:k yo:tlakwah o:ki..., o:kima:keh i:tlapech ka:mpa kochis. Niman o:..., o:kima:keh a:tsi:ntli para a:tli:s.

A:man yo: on te:lpakatsi:n sa: tlanemilitok, kito:', “¡Ma a:man! ¿Tli:n n'chi:wa:s? ¿Tli:n ne:xnawati:seh? ¿Kwa: niwelis? Niman, te:h, no: xkaman nitekiti. ¿Man tla: kito:s on, nontlá:tsontekis? Niman no: xkaman nitlá:tsonteki. Nika:n ní:hyeko:s. Ma:s[i] san ke:no:n.”


'Ueno. Wa:hmo:stla, te:h, o:..., o:koch kine o:yeka, yo: o:..., ke:tla o:..., o:..., o:yah, on yewahli o:koch. O:wa:htlane:s. 

Mm a:man la:man la:, kihlia kine on, ke:tla i:te:ko, te:h, i:patron. Kihlia, “¿Yo:tiko..., yo:tisak i:joh?”


Kihlia, “Yo:nisak.”


Kihlia, “¡A:man xta! ¡Xmokote:wa! A:man tiá:s nika:n.


Kihlia, “Te:h, ma:si. ¿Tli:n n'chi:was?”


Kihlia, “Xwa:hla nika:n, nimitsititi:s tli:n t'chi:was.”


Kihlia, “Bueno.”


La:man o:yah ne:yá:, ka:mpa na..., kitla:lia kipia i:burroh, kipia se: i:burri:toh.


Kihlia, “Xta to:, san yo: t'chi:was i:n. H'tlachpa:nili:s i:n noburri:toh, niman t'makas iswatl, niman tika:tli:ti:s. T'maka:s tlayo:hli. San yo: t'chi:was on. Mm.


Kihlia 'ine, “Ah 'ueno, ma:si, te:h, kwa:kon. Tla: san yo: tine:xnawatia on, ma:si n'chi:was.” 

Kihlia, “Pero no: xok nimisnawati:s. Tost..., to: tiwa:h..., tiwa:hmokote:was, to: niman to:nti..., to:ntila:nas, pon o:nkah tlachpa:wa:stli pa tihtlachpa:nili:s on, noburri:toh.”


“Te:h, ma:si.”


A:man nochipa kine hkon kichi:htiw kine on te:lpakatsi:n. Nochipa hki kichi:htiw. A:man, yo:yah ye:i to:nahli, a:man ya: na:wi to:nahli la:man yaw.


Kihlia, “A:man, xta, a:man di yo:h'tlakwaltih on noburri:toh, a:man tiá:s se: mandado. Pero t'wi:'as on nobu:rroh.”


Kihlia, “¿Man ka:no:n?”


Kihlia, “To:, to:, to: t'wi:'as on noburri:toh yo, yo: kimastok ka:..., ka:no:n, ka:no:n i:wa:n tiá:s.”


Kihlia, “¿Ya: mila:k?”


Kihlia, “Ya: mila:k, te:h.” Kihlia, “To: xti'ito:s, xto, ke:tla to: xnimitsihli:s ka:n titlamastia:s pero yo: noburri:toh yo: i kimastok. Mm. ¡Pero ma: tiwa:hmokopas!”


Kihlia, “Te:h, ma:si kwa:kon.”


A:man la:man la:, o:kwa:hsi:yatih on burri:toh, a:man yo:  yo: kine on i:..., i:..., i:patrón o:ko:..., o:ko:m..., o:ko:mpiloh i:tale:kah, i:pan on burri:toh. Pa pilkatiw on tale:kah.


Kihlia, “Xta i:n na:nkah tale:kah, yo: mpa yaw, pa yaw i:n a:matl, niman diki o:tasik ne: ka:mpa titlamastiw, yo: kwa:hkontesta:ro:skeh i:n a:matl, ti'itas ke:no:n kwa:hkopaskeh.”


Kihlia, “Ah 'ueno. Ma:si, te:h.”


Te:h, o:yah kine on te:lpakatsi:n. Yaw, yaw. O:pano:k i:pan se: a:tlahtli, we:i wa:hki:stok a:tl. Yatikah we:i a:tl hkíi:n, puro xapoa:tl ki:stok. Pero xkichi:wilia kwe:ntah on. O:yah, sapa yaw. Sapa o:pano:k se: i:pan se: a:tlahtli. A:man pa wa:hki:stok no..., nochi, nochi yestli. Ke:tla nochi yesa:tl. We:i, no: we:i wa:hlatok. Kipanawitiwih. A:man la:man, yo: on burri:toh kine, i pano:tiw, pano:tiw yo: kit..., yo: sa: i:pan is..., ke:tla sa: i:pan i:colita konki:tsitiw on te:lpakatsi:n. Yo yekastiw on burri:toh, san yawa ke:tla no: kimastok ka:nika yaw. A:man la:man la: o:yah, o:kika:hkeh on a:tlahtli. La:man i keko:tiwih i:pan se: lomita hkíi:n. Yaweh, yaweh. A:man la:man la:, o:..., o:asik pani, hkíi:n wewe:imeh tepe:meh, hkíi:n kí:chi:htokeh. La:man i po a..., pa i asitokeh. Hkíi:n kí:chi:wah tepe:tsitsi:ntih, nokwa:techakwa:niah hkíi:n. X[k]inka:wiliah pano:..., pano:skeh. Ah ikwa:k hkíi:n o:kichi:hkeh, la:man sapa a:man la: o:pano:tiki:s, on burri:toh. Toto:katiw. A:man la: sa: o:kitak, la:man la: i nopilotiweh. A:man la: i nopilotiweh para, ¿ke:n i:to:ka: on? yaweh para tlatsi:ntlan. A:man la: o:ontlachi:x on, o:ontlachi:x on te:lpakatsi:n.


Kito:', “¡Hijo de la! Kito:s i:n burri:toh t'panawi:skeh on, a:tl. ¿Kwa: a:man no:, kwa: a:man no: wel nipano:s?”


A:man la:, o:yah. A:man yo: on burri:toh sa: o:kitak, ¡asi tlamela:htiw i:tik a:tl! Yaw. ¡Man, te:h, yo: on, te:lpakatsi:n x′tila:na i:pan on i:reatita, para yo: on burri:toh o:wa:hnokop. Xo:kika:wilih o:yah. Yo on burri:toh o:wa:hnokop, para sapa na:nika. Mm. Te:h, xo:asik ka:mpa tlamastia:ya. O:wa:hlah sapa. Wa:hlatiweh, sapa hkon o:wa:hpano:k ke:n o:pano:tiakeh. A:man la:man la:, ¿ke:n i:to:ka: on? o:yekokeh, te:h. 

La:man kihlia on i:patron, kihlia, “Yo:nikopato.”


Kihlia, ¿Xo:timo'opato?”


Kihlia, “Ke:mah.”


Kihlia, “¿O:tasik?”


Kihlia, kihlia, “Ke:mah, o:nasik.”


Kihlia, “Ah 'ueno, ma:ski, te:h.”


Pero yo: kistok on ya: xo:asik. Mm. San, san de ye:i, san de na:wi to:nahli o:tekit, ya: para ma:s, kihlia, “A:man i:joh tla: ti'ito:s i tiaw, ¡ma:si xiwia mocha:n! Na:nkah i:n, xta yo, yo: ya: ke:tla yo:tine:chpale:wih. Nimistlaxtla:wili:s.”


“Te:h, ma:si.”


O:kwa:htlaxtla:wilikeh. O:kwa:hma:keh, cien pesos o:kwa:hma:keh.


Kihlia, “¡Órale! A:man tla: i tiaw, ¡ma:si xia!”


O:wa:hlah, te:h, o:wa:hlah kine. O:yekok i:cha:n, kihlia i:si:s, “Na:..., nosi:s yo:niwa:hlah. Yo:ní:tlapale:wi:to yo:nikwa:hkik totomi:ntsi:n. ¡Xta na:nkah! ¡X′kwiti totlayo:ltsi:n!”


Kihlia, “¡Ay nokone:w! ¿Man ka:nika o:t'ne:xti:to tekitl?”


Kihlia, “Te:h, o:n'tete:mo:to ne:ika. A:man, te:h, i kwahli yo:niwa:hlah.”


Kihlia, “Ah 'ueno, ma:si te:h, kwa:kon.”


A:man la:man, ya: yewahli, ke:mah hkíi:n yo:note:nkeh, 'ine kochih, san se: we:i kochih kine on ko:koneh. A:man sa: yo: on se:, yo: ma:s i pitentsi:n,  yo: ma:s wakatsi:n kochi. Mm. 

A:man la:man la: [o:ki]no:ts, kihlia, “¿Man ka:no:n o:tieka ba:leh? ¿Ka:no:n o:titekitito?”


Kihlia, “Ba:leh, no: san nika:n o:nieka. O:nitekitito ne: ka:n ne: o:h'na:mik se: toma:noh. Sampa i:cha:n o:nitekitito, san nika:tli:tia:ya i:burri:toh. Nochipa n'tlachpa:nilia. Niman h'maka iswatl, niman n'tlayo:lkwaltia. A:man i tli:no:n, tli:no:n o:n'chi:w, xo:nasik ka:mpa ne:xti:tlaniya. O:ní:hmakas on a:tl. Xo:n..., xo:n..., xo:h'nek o:t'panawikeh. Yo: on burri:toh o:n'tila:n hkíi:n i:pan i:laso para o:wa:hnokop.”


Kihlia, “¡Mani ya: mila:k! ¡Kwa: a:man ki no: niá:s!”


Kihlia, “¡Te:h, xkitili tla: ki to: tiá:s!”


“¡A:man ki no: ma nia!”


 Yo: tlakahtok on se: on te:lpa'atsi:n yo: ma:s pitentsi:n, yo: kinkahtok. A:man la:man la:, o:yah ki yawa. No:hki, no:hkón o:yah.


Kihlia, “¡Nosi:s ki no: xne:xtlaxkalwi, ki no: niá:s!”


Kihlia, “¡I:joh to: ma: xia, to: ma:s tipitentsi:n! ¡To xwel tontekitis!”


Kihlia, “Ke:mah nosi:s, no: no: kwahli nontekitis.”


“Ah, 'ueno, kwa:kon ma:si, te:h. Kwa:kon no: tiá:s.”


Wa:hmo:stla ki yo: o:pe:w
 kitlaxkalwia.xxx Ikwa:k yo:kitlaxkalwih, kihlia, “A:man i:joh, tla:, tla: i tiaw ki tawa, ki tawa kine tla: i ti'ito:s tiá:s.”


Kihlia, “Ma:si nosi:s, ¡pero no: xne:xte:mili na:tekon!”


“Te:h ma:si, ¡na:nkah!”


No: o:kite:milih i:a:tekon. A:man o:yah.


Kihlia, “¿Tla: i tiaw?”


Kihlia, “Te:h, kwa:kon, ¡ma:si ma nia nosi:s!”


A:man yo: on, yo: on i:hni:w 'ine, o:kihlih, kihlia, “Ba:leh, di t'mati tiá:s, ¡pero ne: san se: otli xiwia! ¡Xkalaki i:pan se: a:tlahtli we:i, niman napa xmose:wi:ti, ne: ka:mpa no: o:nonose:wih! Ti'itas no:mpa, no:mpa, no:mpa yekos paon no: toma:noh.”


Kihlia, “Te:h ma:si, kwa:kon.”


Te:h ya: mila:k no:hkón o:kichi:w. No:, no:mpa o:yah on, i:pan on a:tlahtli. Niman no:mpa xmose:wi:ti ka:mpa o:kihlih kine. Te:h, ya: mila:k. Ikwa:k no: yo:pe:w kikwa i:tlaxkal, o:pe:w cho tlakwatok, cho tlakwatok. Yo:kikwah ye:i, sa: a:tli:sia, sa: o:kontak no: yo:ki:sako sapa.


Kilhia, “¡Ora i:joh! ¿Sapa yo:tiwa:hlah?” 

Kihlia, “Piri a:man, a:man, ¿ke:n i:to:ka: on? xok yo: on, yo: o:ti'itak nika:n o:t'..., o:t'na:mik.”


Kihlia, “Piri ke:mah, sapa tawa.”


Kihlia, “Ka:yoweh. Yo: nohni:w on.”


Kihlia, “Ah pues tla: mohni:w, kwa:kon te:h. ¿Kas no: tí:hte:mowa tekitl?”


Kihlia, “No: no: n'tete:mowa tekitl.”


“Ah, tiawih, no:, no: tine:chompale:wi:s. Di mohni:w on yo:n o:ne:chpale:wi:to, ¡pos a:man ki to: xne:chpale:wi:ti! ¡Xwa:htlako i:pan nokaba:yoh!”


Sapa o:kiwi:'ak i:pan on i:kaba:yoh. [O:]kwi:'ak. O:kaxi:tih i:cha:n. 

Kihlia i:siwa:w, “¡Sapa se: yo:nikwa:hwi:kak topeón, vieja! ¡Sapa x′tlakwalti!”


Kihlia, “Bueno yes, te:h, ma:si n'tla..., n'tlakwalti:s, te:h.”


Mm. A:man kihlia, “¡Xmose:witsi:n pa yeka on, kichiá: ma kontlakalika:n tlaxkahli. ¡Titlakwa:s!”


Kihlia, “Ma:ski.”


O:wa:hnose:wih. Ta xiska:n, kihlia, “¡Ma:si ma wa:hkalaki on topeón! ¡Ma tlakwa:ki!”


Kihlia, “¡Órale, xtlakwa:ti! A:man ya: i o:nkah bueno.” 

La:man o:kalahtiah kine, a:man kihlia kine on, i:siwa:w on, toma:noh, kihlia, “¡Xtlakwa i:joh! ¡Ma:ka xia:sneki mocha:n! Nika:n h'chi:was tekitl.”

Kihlia, “Te:h, ma:si. Piri yoún mm, i ni..., i nitlakwatok.”


O:pe:w tlakwa, tlakwa. A:man ikwa:k yo:ixwik, kihlia, “¿A:man tli:n n'chi:was kine?” 

Kihlia, “Piri a:man xtitekitis, ta mo:stla. A:man xta i tlayowa, a:man ta mo:stla tikalakis san niman.”


“Ah, 'ueno, ma:si kwa:kon.”


A:man la:man la:, o:wa:hnose:wih. O:koch. A:man sa: kinemilitok, “¿Man tli:n n'chi:was? ¿Kwa: no: yo: ne:xnawati:s yo: nohni:w o:kichi:wako? ¿Man tla: no: kito:s on, no: xyo: n'chi:was? ¿Tla: kito:s on itlah ne:chma:malti:s, nihkechpano:s, niman tla:, tla: xo:nike:w? Nika:n la: san ke:no:n la: ninokohtili:s, para nike:was.”


Ah, te:h, ya: mila:k. Ta hkon o:koxtlamela:w, ya: sa: nochipa kilna:mihtok. A:man después ikwa:k yo:tlane:s, yo:nokote:w.


Kihlia, “¿Xi bueno ka:no:n niá:s, tla: nontekitis?”


Kihlia, “¡Xmo:se:wi i:joh, ta kwa: tepitsi:n no: nimitsihli:s! A:mantsi:n poliwi, xi tlane:si.”


“Ah, 'ueno, ma:si hkon.”


Sapa o:nomela:w, sapa o:koch. La:man ki yo:kitla:n kochistli, la:man sa: yo:pe:w kitsatsilia.


Kihlia, “¡A:man xmokote:wa i:joh! ¡A:man ke:mah, la:man i tiaw kine, tontekitis!”


“Te:h ma:si, kwa:kon.”


A:man la:man la:, o:kihlih, kihlia, “A:man xta, a:man nika:n a:mach... a:man nika:n yo: h'chi:was i:n. Mm. Nika:n mohni:w o:wa:hlaka, yo: nika:n yo: kichi:wa i:n. H'tlachpa:nili:s i:n noburri:toh, niman h'tlakwalti:s, niman tika:tli:ti:s. T'makas tlayo:ltsi:ntli. Sa: yo: h'chi:was nochipa on.”

Kihlia 'ine, “Ah bueno, ma:si te:h, kwa:kon. Di sa: yo: nochipa n'chi:was on, ¡kwa:kon ma:si!”

Kihlia, “Ke:mah, to: san yo: h'chi:was on. Pero no: xsan miehpa nimitsnawatitos, no: san sapatipan yo:nimitsihlih. ¡San to:, san to: niman xwa:hmokote:wa! ¡X′chi:wa niman! No ni:n xnimitsihli:s i:n, ‘¡Dale xmokote:htiwitsi, x′chi:wati!’ Sa: to: niman xwa:hmokote:wa!”


Kihlia, “Te:h ma:si, kwa:kon.”


“¡Te:h, ya: mila:k!”


A:man la: o:wa:hnokote:w on te:lpa'atsi:n, ni:n xa'ah kitsatsilia, san yo: o:wa:hnokote:w niman. Ah weliá:, isa i:te:ko, i:patron, yo: i kwahli i kitlakwaltitinemi on burri:toh, yo:kitlachpa:nilih, yo:ka:tli:tih.


Kihlia, “¿Yo:tika:tli:tih on nobu:rroh?”


Kihlia, “Yo:nika:tli:tih.”

“Ah, bueno, ma:si kwa:kon.”


A:man se: momo:stla yo: kichi:htok, se: momo:stla. Ikwa:k no: ya: na:wi to:nahli yaw, kihlia, “A:man xta, xok, a:man, a:man x..., [x]sapa x′tlakwalti on, no:burri:toh. A:man tiá:s se: mandado.” 

A:man yo: on te:lpa'atsi:n, niman o:kinemilih, kito:' “Ah, kito:s on no: niá:s ka:mpa nohni:w [o:]kiti:tlankeh. Mm. Pero, no: no: xnasis. ¡Man tla: we:i on a:tl, ka:mpa t'panawi:seh! Xnasis. ¡Ke:ra ma nitlachiati!”


Mm. Te:h, no: o:yah.


Kihlia, “¡Órale! Diki yo:h'tlakwaltih, a:man ¡xne:chka:wili ma n'si:yati!”


A:man o:pe:w kisi:yatia, ikwa:k ka..., o:kisi:yatih, a:man no: o:kompiloh on i:tale:kah. Kihlia, “¡Órale, la:man xia! ¡To san xtoka i:n noburri:toh, san x... xkonki:tsitiw on lasi:toh, yo:  yo: kimati ka:n, ke:n mitswi:'as!”


Kihlia, “Ah, 'ueno, ma:si kwa:kon.”


“I:n, noburri:...,” kihlia, “yo i:n noburri:toh i kimastok ka:mpa titlamastia:s.”


“Te:h ma:si, kwa:kon.”


A:man yaweh, yaweh. Te:h, sapa hkon, no: sapa hkon o:pano:tiakeh ke:n o:pano:keh, o:pano:tiah on se: i:hni:w. Primero o:asik i:pan se: a:tlahtli, puro xapoa:tl wa:hki:stok. Mm. Ya: o:kipanawikeh, ya: sapa se: a:tlahtli o:asik, a:man puro yesa:tl. [O:ki]panawikeh. A:man la: o:yakeh. La:man la: o:..., o:..., o:keko:tiakeh i:pan s..., ke:tla i:pan se: milo:ltsi:n, la:man san keko:tiweh, keko:tiweh. La:man sa: i nopilotiweh ke:tla i, i yaweh para nopilotiweh la:man pa. La:man pa x..., no:sah se: vuelta mpa ¿ke:n i:to:ka: on? yoún, ke:tla tepe:tl, ke:tla tepe:tl, te:h. Sapa se: vuelta hkíi:n, x′chi:waka:n hkíi:n, para o:kintsakwilih. Sapa san xye:witi on burri:toh. O:tsi:nki:s para i:kwitlapan, hkíi:n o:tsi:nki:s. Sapa hkíi:n x′chi:waka:n. Ikwa:k sapa pano:snekih, sapa hkíi:n x'chi:waka:n, sapa hkíi:n o:nokwa:techakwa:nikeh. A:man burri:toh sapa o:tsi:nki:s. A:man sapa hkíi:n o:kichi:hkeh, la:man burri:toh xpano:tiki:sa. A:man la: o:yah toto:'atiw, yo: no: toto:'atiw on te:lpakatsi:n. Te:h, ya: mila:k la:man la: o:asik, o:kontak te:h, ya: mila:k te:h, pa tlamastiweh te:h, ka:mpa on i:hni:w o:nokopato.


Kito:' te:lpa'atsi:n, “Te:h, tla: ya: mila:k no: nika:n, no: nika:n tiawih ka:mpa nohni:w o:nokopako. ¡Ma a:man! ¡Pero ya: mila:k la:mpa we:i a:tl! ¿Man ke:n m'pana... ke:n t'panawi:seh? I:n kwa: yo: i:n burri:toh, ¿i xontlamis? ¿Xa:mi:mikis? Man te:h, yo: on burri:toh, yo: xkí:ma'asi yo: asitiw, kalahtiw i:tik a:tl. Mm. Te:h, no:hki ikwa:k ke:tla i kwahli ta na:n yo:kitlamilih te:lpa'atsi:n on a:tl, xte:ntila:na on burri:toh, o:wa:hnokop. No:sah xo:kika:wilih, te:h, o:yah. On burri:toh sapa san xkwa:hchi:wa hki, sapa para na:nika o:wa:hlah. Wa:hlaweh, wa:hlaweh. Sapa hkon o:wa:hpapano:tiakeh ke:n o:pano:keh hkíi:n. Te:h, sapa o:yekokeh, te:h, o:yekokeh sapa i:tech on i:..., i:pa..., i:te:ko, te:h, i:patrón. 

Kihlia, “I t..., to:meh, te:h,” kihlia, “yo:niwa:hlah.”

Kihlia, “¿Yo:tiwa:hlah?”


Kihlia, “Ke:mah.”


Kihlia, “¿O:tasik?”


Kihlia, “Te:h, o:nasik.”


Kihlia, “Ah, ma:si, te:h.”


Pero yo: kistok ya: xa[si], ya: xasi. Xo:asik, ke:tla kistok ya: yo: no: tlachia, te:h, deporsí:n.


Kihlia, “Ma:si, xtlah tli:no:n, te:h. X..., ma:si tla: ke:tla, yo:timo'opato, ma:si. ¡Xsa:lo:ti ne:chka on noburri:toh! Niman a:man, xta, youn, ma nimitsihli, ma nimistlaxtla:wili mejor ma:si tla: no: i tiaw. Mm. ¡Na:nkah, xta! Ke:n mohni:w o:kitla:niko, to: no:hki h'tla:nis.”


Kihlia,“Te:h ma:si, kwa:kon.”


Kihlia, yoún, “I sapa nimischia. Diki ti'ito:s sapa tiwa:hla:s, ¡sapa xwa:hla!”


Kihlia, “'Ueno.”

A:man la:, o:..., o:kwa:htlaxtla:wili:keh, no: o:yah i:cha:n. La:man o:asik, kihlia, “¡Nosi:s, no: no: yo:niwa:hlah xta, no: no: yo:n'tla:nito. Ke:n nohni:w o:kitla:nito, a:man no: no:hki yo:n'tla:nito.”


Kihlia, “¡Ay i:joh! ¿Man ka:no:non no:..., no:ne:xtiah on tekitl? ¡Mila:k kwahli nimó:ntlapale:wiah!”


Kihlia, “Te:h, piri yo: no: t'ne:xtiah on tekitl, te:h, ka:mpa tiawih.”


Kihlia, “Te:h, ma:si kwa:kon, te:h, yo: on a:man i kwahli a:man no: yo:ni'itakeh ke:no:n, ke:tla nimontekitih. Te:h, sapa ninya:seh.”


Kihlia, “Ke:mah nosi:s, piri sapa tia:seh.”


Mm. A:man o:tlayowilikeh 'ine on, o:koch..., ok kochiseh. A:man la:man ki yo: on yo:n sa: pitentsi:n ma:s te:lpakatsi:n, la:man sa: o:'in... o:'inkahte:w, la:man nó:no:tsah on ihni:htih, yo: yo:nokopatoh, yo:tlapa:le:wi:toh.


Kihlia, “A:man ba:leh, xta no: ni'ito:' ¿a:man ke:n h'chi:wa:skeh? A:man i:n tohni:w, na:n nemi, milá: simi, la: sa: tonakastlan cho tlakwatok, sa: h'tlakwaltitokeh. Mejor a:man ti'ihli:seh tosi:s, ¡ma h'te:tlayo:kili:ka:n! ¡Kanatsi:n ya'atsi:n ma kipia! ¿Man yo: tli:n la:h tekitl weli? Yo: xtlah tekitl weli.”


Mm. Tla: yo: yo:'inkak kine on i:hni:w ke:n yo:nó:no:tskeh. A:man la: wa:hmo:stla kihlia, “¡Nosi:s, no, te:h, ki no: niá:s!”


Kihlia, “I:joh, to: ma:s tipitentsi:n, ¡ma: xiwia! To: xwel t'chi:was on, ke:n mohni:w ontekitih.”


Kihlia, “Ke:mah niweltos. No: no: niweltos ke:n nohni:w ontekiti, on ontekitih.”


Kihlia, “¡Xkitili i:joh, tla: tiá:s, ma:si no: xiwia, kwa:kon!”


Kihlia, “Mm, ki no: ma nia nosi:s!”


“Te:h ma:si, kwa:kon.”


Kihlia, “¡Pero no: xne:xtlaxkalwi! ¡No: xne:chontlakalili notlaxkal!”


“Te:h, ma:si kwa:kon.”


La:man la:, ki no: o:pe:w kitlaxkalwiah on te:lpakatsi:n, yo: ma:s pitentsi:n, yo:  yo: ma:s pitentsi:n a:man. A:man ikwa:k yo:kitlaxkalwih, kihlia, “A:man di ki to: tiá:s, kine, i:joh, ¡xta, na:nkah motlaxkal!”


Kihlia, “Ma:si nosi:s, te:h, youn, tla: yo:tine:xte:milih na:tekon.”


Kihlia, “Piri yon, nika:n yo:nimiste:milih.”


“Te:h ma:si, kwa:kon.”


A:man ki yo:  yo: o:yah kine, on te:lpakatsi:n. A:man yaw, yaw. Pero yo:  yo: sa: o:'inkak i:hni:w ke:no:n o:nó:no:tskeh, yo:meh on o:memeh yawa, kwahli o:..., o:nó:nawatikeh. Kihlia, “¡Di tiá:s, pero x'masto no:mpa, no:mpa mitsitas on, no:mpa mitsa:la:nas.”


Y yo: xtlah o:kihlikeh, yo: sa: o:kwa:litoh, “Nika:n deporsí:n no: nika:n no:, no: nika:n ninose:wi:s deporsí:n no: nika:n, no: nika:n wa:hla:s sapa. Nihneltoka xwa:hla:s, ¡ke:mah wa:hla:s!”


A:man ki yo: no:mpa o:nose:wi:to. Te:h, ya: mila:k. Pa ya:watok, pa cho ya:watok, cho tlakwatok. Te:h, no:mpa o:kitako, no: o:wa:hlah sapa paon.


Kihlia, “¡Ora iji:toh! ¿Tli:no:n t'chi:wa?”


Kihlia, “Te:h, xtlah, yoún, nika:n nihkwa notlaxkal.”


Kihlia, “¿Ka:n tiaw?”


Kihlia, “No niwa:l..., no: niaw nikó:nte:mo:s tekitl.”


Kihlia, “¡Ah! Pero, yoún, di tikó:nte:mo:s tekitl, a la mejor mohni:wa:n on yo:n nika:n yo:no..., nika:n yo:nokopakoh.”


Kihlia, “Nohni:wa:n, kine.”


Kihlia, “Te:h, kwa:kon, a:man ki to:, te:h, tiawih. Ki to:, te:h, ¡xne:chpale:wi:ti!”


Kihlia, “Te:h, ¡di t'nehtok!”


Kihlia, “Ke:mah, piri h'nehtok. ¡Tiawih! ¡Xwa:htlako i:pan nokaba:yoh!”


O:kitlako:ltih [o:]kiwi:'ak.
 Ikwa:k yo:kaxi:tih i:ch..., i:cha:n, kihlia i:siwa:w, “¡Vieja, sapa se: yo:nikwa:hwi:'ak topeón!”

Kihlia, “Ma:si, te:h. ¡Ma nose:wi!”


A:man la:man la:, o:nose:wih. O:pe:w, o:kitla:lih i:pan se:, se:, se: siyeti:tah, o:..., o:notla:lih on tel:pakatsi:n ma:s pitelo:ntsi:n, te:h. 

La:man ikwa:k i kwa:hli, kihlia i:siwa:w, kihlia, “Te:h, vieja, xkapora:rowili, porque to..., i:n topeón a:pismiki. Yo xsahki t'kochi:ti:skeh. Yo: nika:n wa:hlaw tekitis, te:h, ya: mila:k yeka wa:hlaw para tekitis.”


Kihlia, “Te:h ma:si, kwa:kon.”


O:pe:w ki..., ke:hchi:wilia i:co..., i:comida, o:pe:w kontlakali tlaxkahli. Kihlia, “¡Ma:si ma wa:hla, ma:si ma wa:hla topeón! ¡Ma tlakwa:ki!”


Kito:', “Te:h ma:si, kwa:kon.”


La:man o:kalahtiah on te:lpa'atsi:n, kihlia, “¡Órale, xtlakwa:ti! ¡Pero xtlakwa ya: moyo:hlo, ma: xia:sneki mocha:n!”


Kihlia, “¡Piri xnia:sneki! No: ni:n x..., ni:n xnia:sneki nocha:n.”


“Ah, te:h, ¡xkalaki!”


Kihlia, “To: mohni:wa:n on yo:n na:n o:nokopakoh.”


Kihlia, “Te:h, nohni:wa:n, kas, te:h.” 

“Mm,” kihlia, “pero a:man xta to:, ¡ma nimitsihli! ¿ke:n i:to:ka: on? to:, titekitis, to: titekitis ma:s ma ke:n mohni:wa:n, yo:meh ni:n xkiní:h tekitiseh.”


Kihlia, “Tla: ti'itas kine nawa, no: ma:s kwahli nitekitis.”


Kihlia, “Ah 'ueno, ma:si kwa:kon, te:h.”


Te:h, ya: mila:k, te:h, a:man te:h, o:wa:htlakwah. 

Kihlia, “¡A:man xmose:wi, xmomela:wati, xkochi para ta mo:stla titekitis!”


Kihlia, “Te:h, ma:si.”


O:nose:wi:to. Ikwa:k i kwahli, kihlia, “A:man na:n, ne: tonkochis ¿ke:n i:to:ka: on? no: nimitsixiti:s.”


Kihlia, “Te:h, ma:si.”


O:nomela:w, o:koch on te:lpakatsi:n. Ikwa:k ¿ke:n i:to:ka: on? ma:s i, i tlane:stos, a:man no: s..., no: sa: kinemilitok, “¿Ma a:man, tli:n n'chi:was? Deporsí:n no:, n'chi:..., no: yo: n'chi:was on, yo:n nohni:w o:kichi:wakoh. No: no: niweltos. San para on ¿xniwelis on?”

A:man la:man la:, ikwa:k kine ke:tla yo:tlane:s kwahli, kihlia, “¿Xi tisa i:joh?”


Kihlia, “Ke:mah, yo:nisak.”


“¡Te:h, xwa:hla! ¡Ma nimitsititi:ki, tli:n t'chi:was!”


Kihlia, “Te:h, ma:si. ¿Man tli:n n'chi:was?”


Kihlia, “Xta a:man to: yo: t'chi:was i:n, i:n na:n nemi i:n noburri:toh, [h']tlachpa:nili:s. Niman tika:tli:ti:s, niman t'ma'as iswatsi:ntli, ta tlayo:ltsi:ntli t'makas.”


Kihlia, “Ah, san para on niweltok. Mm. Hasta ma:s ti'itas ke:n h'machi:was i:n toburri:toh.”


A:man yo, la: a:man yo: no: i kito:' “i:burri:toh” yo: xsan kich..., xok kihlia tla: “i:bu:rroh.” A:man yo: no: ta kinotlatkitia.


Kihlia, “¡Ta ti'itas ke:n ma:s h'ma:chi:was i:n toburri:toh!”


Kihlia, “Ah, 'ueno, ma:si, te:h.”


A:man la:man la:, ke:wi:titiah, o:pe:w ke:tla hkon kitlakwaltia. Kimakatiw iswatl, kimakatiw tlayo:ltsi:ntli, a:man, te:h, yo: ta ma:s ka:ltia, ta ka:ltite:wa on burri:toh. Mm.


Kihlia, “A:man xta, no: yo:..., yo:n′tlakwaltih i:n toburri:toh, yo:n′te:milih iswatl, yo:n′te:milih tlayo:[hli], a:man ta yo:nika:ltih.”

Mm. Kihlia, “Ma:s tilisto, ma: se'imeh mohni:wa:n o:nokopakoh. [Mohni:wa:n] xkon, xkon o:wa:hlakah. Tla: to: ma:s tilisto.”


Kihlia, “¡Ni'ito:', te:h! ¿Kwa: a:mani:n, yo: xno: na:lti:sneki? ¡Te:h, no: ma nika:lti i:n toburri:toh!” 

Mm. Kihlia, “Ah 'ueno, ma:si te:h, hkon nikwelita. Mm. A:man ti'itas, to: ma:s we:i h'tla:nis ma: mohni:wa:n o:wa:hlakah. Yo:meh ni:n xo:kitla:nikoh we:i, ya: yo:meh x..., xo:nikwelitak ke:no:n o:tekitkeh.”


Kihlia, “Te:h, ma:si kwa:kon.”


A:man no: hkon kine i, hkon tekititiw, tekititiw. Ikwa:k no: ya: ye:i to:nahli yaw, la:man para ya: na:wi to:nahli, kihlia, “¡Xta a:man i:joh, a:man, mo:stla xka:tli:ti toburri:toh, niman sapa x′tlakwalti, niman sapa xka:lti, sapa xma'a tlayo:hli! ¡A:man tiá:s se: mandado!”

Kihlia, “Ma:si, te:h. Ma:ski. Mm.”


Kihlia, “Xta, yo: i:n na:n no:mpilowa i:n tale:kah, niman po yaw, pa yaw a..., ¿ke:n i:to:ka: i:n? ye:i a:matl, yo: wa:hnokopaskeh. I:wa:n diki, diki o:wa:hnokop, ni'itotia:s yeka o:tasik. Diki xtlah o:wa:hnokop, kwa:kon ni'ito:s, te:h, deporsi:n xo:tasik, te:h.”


Kihlia 'ine, “¡Ahah! ¿San para on? No: nasis. Nohni:wa:n, papa:ya:meh, yo:meh xo:asikeh. ¡Pero no: ti'itas a:man nasis!”


Kihlia, “Te:h ma:si, kwa:kon. Kwa:kon a:man, te:h, de una vez, te:h, ¡xia! ¡Xia, te:h! Yo: on noburri:toh i kimastok ka:mpa, kam:pa tiá:s. ¡Yo: san noburri:toh ma mitswi:'a, san x′tokatiw! ¡San x′ki:tsitiw on i:lasito, ma: x′tila:na porque di h'tila:na yo: wa:hnokopas! ¡To: x′ka:wili ma toto:katiw! ¡Ni:n xtitlako:s, san, san cho x′tokatiw!”


Kihlia, “Ah 'ueno, ma:si kwa:kon.”


A:man la: yaweh, yaweh. Te:h, ya: mila:k, no:hkón, te:h, o:..., ke:n o:pano:tiakeh on, a:man hkon o:kitak. No:hkón o:kistiah on. Pero yo: cada vez panowa i:pan on a:tlahtli, yo: i:pan i:yo:hlo kitotiw, “¿Man tli:n kito:sneki ya: hkíi:n i wa:..., wa:hki:stok i:n xopa..., xapoa:tl? ¿Ka:n wa:le:htok? A:man tla: yo:nasik n'tlato:lti:s i:n note:ko tli:n kito:sneki.”


Mm. A:man la:man, o:pano:keh. A:man sapa se: vuelta o:asik sapa kine, sapa yesa:tl nochi wa:hki:stok. Kito:', “A:man ki nika:n no:hki. ¿Ma i:n, ka:n wa:le:htok i:n yes..., yestli? Kwa: ya'atsi:n h'neltoka ya'atsi:n kwa:htoya:htok. Pero a:man no: n'tla..., no: n'tlato:lti:s i:n note:ko, ¿ka:n wa:le:htok? ¿Tli:n kito:sneki ya: we:i nika:n yatok? Mm, no: n'tlato:ltitia:s nochi. Deporsi:n ne:chihli:s.”


Mm. A:man la:man sapa yaweh, yaweh. A:man ki yo: nika:n la:man ki, sapa i keko:tiweh on lomita, ka:mpa nokwa:techakwa:ni:seh on tepe:tsitsi:ntih. Te:h, no:hki. No:hkón o:kichi:hkeh, te:h.


Kito:', “¡Ah! ¡Tla: ya: mila:k, ke:n nohni:wa:n o:ni:nkak! ¡Tla: ya: mila:k nika:n hkíi:n kichi:wah i:n tepe:tl, nokwa:té:chakwa:niah. Pero yo: no: itlatsi:n kito:sneki i:n. A:man no: n'tlato:lti:s on note:ko, ¿tli:n kito:sneki ya: hkon kichi:wah? Pero yo: itlatsi:n no: kito:sneki.”


Mm. A:man sapa se: vuelta, wa..., o..., pano:snekiya on burri:toh. Sapa x..., xo:'ika:wilih o:pano:k. Mm. Kito:' “¿Man tliá: hkon kichi:wah i:n tepe:tsitsi:ntih? Xkaman hkíi:n ni:mita i:n. Mm. Ah pero deporsí:n niman, niman nih..., n'tlato:lti:s. Deporsí:n h'matis tli:n kito:sneki.”


A:man sapa se: vuelta o:tsi:nki:s on tepe:tsi[tsi:ntih] para o:pano:keh. A:man la:man o:yakeh. Yaweh, yaweh. Te:h, a:man o:ontlachi:x, la:man o:kontak, te:h, on a:tl, te:h. Ka:mpa ke:tla o:nó:..., o:nó:kopah on i:hni:wa:n, o:nó:kopatoh.


Kito:', “¡Ah, nohni:wa:n papa:ya:tsitsin:tih, o:kí:makaskeh a:tl! ¡Pero no:, ka:yoweh, no: xní:hmakasis!” Kihlia, “A:man, noyo:lka:w, noburri:toh, diki t'mati xta:mimikis, t'panawi:skeh on a:tl. Mm. No: xní:hmakasi.”


Te:h, a:man la:man ikwa:k la:man i kalahtiweh, sa: xkwa:htetekwia lasito on te:lpa'atsi:n, xkontla:li i:pan i:sillita i:cabesa. ¡Sa: xwa:hmoki:tsi i:pan i:colita, o:yakeh! Ta kixo:tlatiweh a:tl. Yo: on burri:toh milá: ma:isihtiw, ma:pano:tiw. Te:h, o:ki:satoh. Ikwa:k o:ki:satoh, te:h, [ne]:ika, para ke:tla ne:ika, para ka:n lado a:na:lco, pero miak wa:kax. Miak tlakwahli, miak sakatl. ¿Man ke:n tlá:kwa:s, i:kwa:kohwa:n hkíi:n kí:chi:htokeh i:pan tla:hli? Konkwa:snekih hkíi:n, i:kwa:kohwa:n no..., tla:laki i:pan tla:hli x..., x..., xasi konkwa on sakatl.


A:man kito:' on te:lpa'atsi:n, “¡Hijo! ta xo:nikwa:h'ik nomachi:te:h! Ni:nte:kili:sia on i:kwa:koh punt..., i:puntitas para kwahli tlá:kwa:siah. Mm. ¡Man, te:h, mila:k, ¿ke:n i:to:ka: on? tete..., yo:tetewa:hkeh ya: ke:tla xwel tlá:kwah ya: yo: on i:kwa:kohwa:n kintsakwiliah hkíi:n.”


Mm. Te:h, sapa se: vuelta o:yah on burri:toh ikwa:k ke:tla hkon yo:ki[...], la:man o:yah. Sapa yaweh, yaweh. La:man o:asikeh i:si..., i:tsi:ntlan se: kohtli, 'ero tomajo:te:h. A:man pa o:note:htla:lih on burri:toh. O:..., 'ero o:kominkahkeh i:n, o..., o:kominkahkeh i:tik on kohtli, ke:tla on ti:nkaki obe:jas kokomokatokeh. ¡'Ero nokwala:ni:lo! T[ih]kakis ke:n je:ntes miak, ta i nowisokih. Miak hkon i:tik kohtli, nokwala:nitokeh. Pe[ro] t'kakis ya: nochi ke:tla borrachos.


A:man kito:' on te:lpakatsi:n, “Te:h, nika:n o:pano:k kine i:n, nika:n o:pano:k ka:mpa wa:'ax,” kihlia. Ta o:kitoh i:pan i:yo:hlo. “Yo: i:n, nika:n ya: hkíi:n yo:ni:mitak i:n wa:kaxtih, a:man yo: no: n'tlato:lti:s i:n note:ko ‘¿Tli:n kito:sneki on ya: hkíi:n xwel tlá:kwah i:n wa:'axtih?’ Yo: deporsi:n no: ka..., no: itlatsi:n ya: on. Pero no: n'tlato:lti:s on note:..., note:ko.”

O:pano:keh. A:man sapa o:asikeh ne: i:tsi:ntlan kohtli kine, ka:n nimitsihlia. Hkon o:kinkahkeh on ya: nokwala:nitokeh.


Kito:', “¡Ah! ¡A:man ki nika:n! ¿Ma a:'ino:meh pa nemih pon i:tik on kohtli? Pero yo: no:, yo: no: kimastok a:mani:n note:ko tli:no:no:n ya: hkon, a:'ino:meh mpa nemih. Pero no: n'tlato:lti:s. Yo xsa..., yo: xsan, xsan, xsan yo:n'kak i:n, yo: deporsi:n itlatsi:n kito:sneki on.”


A:man la: yaweh, yaweh. Ta on a:man i kwahli, ke:tla, a:man i yatokeh, te:h, waka. La:man la: i:pan i yaweh, i:pan se: loma. La:man kekowah, kekowah. A:man, pa la:man, pa sapa o:kimistiki:satoh wa:'axtih. ¡Ni:n on se: xihtsi:ntli, viaje tlatsotsolka:n, kwahli tlatsotsolka:n. 

“¡Xka:' pa mila:k chichika:htokeh wa:kaxtih! ¡'Ero totoma:hkeh! ¿Ma i tli:n kí:kwah pa, niman, niman te:h, pa xtlah tlakwahli? Na:nika miak tlakwahli ka:mpa i:te:mpan a:tl, a:man mila:k tetewa:hkeh wa:'axtih, xka' te:h, pa miak tlakwahli. Ne:yá: xtlah tlakwahli, pa i mila:k chichika:htokeh.” Kito:', “A:man yo: nika:n, no: kimastos note:ko i:n tli:n kito:sneki i:n. Pero no: n'tlato:lti:s tli:n kito:sneki.”


O:ko..., o:yakeh. Yaweh. Tla: a:man, sa: ni:sik on nemih. Yaweh, yaweh. La:man o:asikeh se: i:tsi:ntlan osto:tl. La:man ikwa:k ke:tla hkon i asitokeh, sa: la:man yo: on burri:toh ta hkíi:n xkwa:lita on te:lpa'atsi:n ya: ke:tla sa: ni:sik nemih. Ke:tla kas kihli:sneki, “¡Ma: timoma:mohti:s!” A:man yaweh, yaweh. Ta o:asikeh i:tsi:ntlan osto:tl xki:xna:mihtasika:n hkon kine, hkíi:n. Hkíi:n kwel[ita] ...tsi:n, kwaltsi:n ke:tla no: kipia hkíi:n. La:man yo: on burri:toh mpa o:asik, sa: hkíi:n xkonchi:wili ya: i:ma:tsi:n. O:tlatlapo:w. Mm. La:man pa kine la: o:asik on burri:toh, pa nemi te:l on yo:n ke:tla no: mero yawa, ke:tla patrón. Pa o:asik, sampa ke:tla hkíi:n, o:..., o:..., o:..., o:kontak on burri:toh. La:man yo: on te:lpa'atsi:n 'ine pa yaw. 

La:man xkwa:ihli kine on, yo: i:tech [onemi], kihlia, “¿Tikwa:hki se:, se: encargo o:mitsa:hti:tlankeh?”


Kihlia, “Ke:mah, nika:n o:ne:cha:hti:tlankeh. Na:nkah i:n, xta, i:pan na:nkah morral.

Kihlia, “¡A ver, xkwa:hki!”


A:man la: o:koma:k, kine. Kihlia, “¡Ora, na:nkah! 

Mm. A:man no:, niman kine on ka:mpa o:one:w yo:, kine, kihlia, “Diki o:tasik i:joh, ¡ma: timotla:li:s! ¡To: san cho xyekato! ¡Ma:si ma:s mitsmakaseh siye:tah, to: xtimotla:li:s! ¡ Porque san diki o:timotla:lih, timoka:was! Xok tiwa:hmokopas. Ni:n noburri:toh xok wa:hla:s. ¡To: ma: timotla:li:s! Mm. A:man de hkon, 'ine, hkon ke:tla hkon o:nowitih, a:man yo: on burri:toh seguido konta hkíi:n para ma: notla:li:s. [O:ki]ma:k se: siye:tah, kihlia. “¡Ora, xmose:wi nika:n!”


Kihlia, “A:mantsi:n, te:h, san na:n ninose:wi:s.”


Yo: on burri:toh seguido hkíi:n konta. Ke:tla no: kihlia, “¡Ma: timo..., ma: timotla:li:s i:pan siye:tah!”


San cho yekatok, kihlia, “¡Xne:xchia, porque xi nitlantok, no: poliwi nikikwilo:s!”


Kihlia, “Te:h, ma:ski.”


Te:h, xiska:n o:tlan, porque no:, yo: no:, ki yo: te:h, o:kwa:hcontesta:ro:h, te:h.


Ikwa:k yo:kitlan [kito:skia yo:tlan] nochi [o:]kicontesta:ro:h, kihlia, “¡Arajoh i:joh, mila:k [o:]tika:guanta:roh! Bueno, ma:si, xtlah tli:no:n. ¡Xkihti! ¡Na:nkah i:n! To: deporsi:n kipia para o:tekok, pero se'imeh, se'imeh o:..., wa:hla:yah, yo:meh xkaman o:yekokeh. Pero to: o:tekok. ¡A:man, ki to: x'presenta:rotasi! ¡Ma kitaka:n ke:n, ke:n nika:n no:ncontesta:ro:wa!”


Kihlia, “Te:h, ma:ski. To:meh san yo: ya: o:tiwa:hlakah on.”

Sapa se: vuelta xwa:h..., xwa:hmokopa burri:toh. No:sah o:wa:le:wato[h]. No:sah se: vuelta o:kwa:hpanawikeh on a:tl, laguna, te:h, ke:tla se: laguna, te:h. No:sah wa:hlaweh, wa:hlaweh. Sapa, sapa hki o:wa:hpano:tiakeh ke:n o:pano:keh. Te:h, ya: mila:k la:man o:..., o:wa:hlakeh, te:h, o:kwa:hpanawikeh on laguna sapa. A:man la:man la: wa:hlaweh ka:mpa o:pa:pano:tiakeh. Sapa hkon, hkon o:wa:hpano:keh. ¡Ta hkon o:yekokeh, te:h! 

A:man la:man o:yekokeh kine, la:man kihlia kine on i:patrón, kihlia, “¡Yo:niwa:hlah patrón!”


Kihlia, “¿Yo:tiwa:hlah?”


Kihlia, “Ke:mah, yo:niwa:hlah.”


Kihlia, “¿O:tasik?”


Kihlia, “Bah, te:h, no: o:nasik. No: xki ke:n se:kimeh nohni:wa:n o:me:ts..., o:mí:tskaya:wilikeh o:..., o:asikeh, pero yo:meh xo:asikeh. ¡A:man xkita ke:no:n o:kwa:hcontesta:rokeh!”


Kihlia, “¡Arajo i:joh, milá:, milá:, to: ma:s, ma:s talegre! ¡Ma..., ma:s, xo:t'pix miedo ya: o:tiah!”


Kihlia, “Pues eso [o:]tine:chmanda:roh para ma nia. O:tine:chihlih para niá:s, pos o:niah, te:h. ¡A:man xkita ke:no:n o:kwa:hcontesta:rokeh!”


Kihlia, “Te:h, ma:si.”


Mm. Kihlia, “¡Te:h, xkalaki nika:n!”


Kihlia, “Ka: piri no:mpa niá:s ka:mpa ti'itas ke:n kwa:hconte... no: no:mpa ninotla:li:s. Nihkahtos ke:no:n tikilee:ro:s.

Kihlia, “Te:h, ma:si.”


La:man yo: no:mpayá: tlakwa on te:lpa'atsi:n sa: kikahtok kine ke:no:n kilee:rotok, ke:n kwa:hconte..., [o:]kwa:hcontesta:rokeh.

Kihlia, “Ke:mah, i:joh. Ke:n o:..., ke:n o:no:ntla:lih, pos mero hkon o:kwa:hcontesta:rokeh. No: conforme ke:n o:no:nihlih, deporsi:n conforme.”

Kihlia, “Ah 'ueno.” 

Kihlia, “A:man, te:h, ¡xtlakwa:ti!” 

Kihlia, “Piri yo: on xta, kichiá: nontlakwa:s, ¡a:man ma nimits... ma nimischi:wili se: preguntas!” 

Kihlia, “¿Man tli:no:n?”


Kihlia, “Pero ti'itasia nika:n ka:mpa kamach ki ya: o:nipano:k nika:n, pero we:i xapoa:tl wa:hki:stok. Pero ta ke:n ti'ito:s ikwa:k kamach kiawi, we:i yatikah. ¿Man tli:n kito:sneki on?”


Kihlia, “¡Ah! ¿O:ti'itak?”


Kihlia, “Te:h, o:ni'itak.”


Kihlia, “Pos yoún, tla: t'neki t'matis, yo: ikwa:k tla:katih on, nokone:wa:n, ti'ita miak tla:ka[tih] i:pan cada, cada me:stli, miak tla:kati kone:tsi:ntli i:wa:n kima:ltitokeh. Uhuh, yo: ya: 'ine we:i a:tl kine onki:stok.”


Kihlia, “¡Ah! A:man sapa sehnek, sapa sehnek o:nihpanawih a:man puro yesa:tl. ¿Man no: tli:n kito:sní: on?”


Kihlia, “Kwa: xyo: 'ine ke:n nimitsi:hlia, te:h, yoún, cada me:stli tla:katih on nokone:wa:n, miak kone:tl tla:katih. A:man yo: on yestli, we:i toya:wi kine on. Mm. Yo: ya: 'ine on ta kona:miki 'ine a:tlahtli.”


Kihlia, “¡Ah, tla: hkon!”


Kihlia, “Kwa:kon.” Kihlia, “Kea:man to: tihno:tsi:ntli ¿xila:k? ¿Xt'pia mona:n? ¿Ni:n xt'pia motah?”


Kihlia, “Xnihpia kine.”


Kihlia, “Por eso yo: a:man yo: kito:sneki 'ine on, se: kone:tsi:ntli kisufri:rowa. A:man to: t'sufri:rotok. Kwa: xa:man yo: kine ke:tla a:man ki to: o:ti'itak kine tli:no:n kine yeka on, toya:wi we:i yestli. I:wa:n tla: i kwahli asis tona:hli to: xok i:pan ti'itas mona:n, noso mosi:s, xok i:pan ti'itas. Pero a:man, yo:ti'itak ke:no:n ke:tla, trabajo para h'tla:ni tomi:n. ¿Pero, o:t'cumpli:roh ke:n o:nimitsihlih, to: o:tasik?”


Kihlia, “Ke:mah kine.”


Kihlia, “Ah 'ueno, ma:si kwa:kon.” 

Kihlia, “A:man o:ni..., o:tiki:satoh ne:ika, o:t'panawikeh a:tl, o:ti:mistiki:satoh wa:kaxtih, ni:n xwel tlá:kwah. Milá: a:nas i:kwa:kohwa:n, hkíi:n kí:chi:htokeh. Ni'ito:' ta ni'ihtisia nomachi:teh para n'tekili:sia on i:kwa:kow. ¿Man tli:n kito:sneki on?”


Kihlia, “Yo: on i:joh, tla: ti'ita hkon, yo:, yoún, ikwa:k nemiyah ¿ke:n i:to:ka: on? i:pan mundo, ke:tla nemiyah ke:tla hkon cristianos, yo:meh ricos katkah on. Ni:on se: ya: je:nteh xa'ah kiní: ma kinemaki:lti i:tlayo:ltsi:n. San kwalitowah ¡man, te:h, ma tekiti, tla: kineki tekitis, tla: kiní: kipias on tlayo:hli. Yo: kine a:man kisufri:rotokeh, te:h. A:man, a:man ikwa:k ¿ke:n i:to:ka: on? nemi..., nemiyah cris..., cristianos, je:ntes, o:nopa:htikeh. Pero a:man o:wa:hnokopkeh yo:lkes, a:man ¡ma kisufri:ro:ka:n, te:h!”


Kihlia, “¡Tla: hkon yo: kito:sneki!”


Kihlia, “Yo: kito:sneki kine.”

Kihlia, “A:man ikwa:k i kwahli, te:h, piri o:niwa:hpano:k, ¿yo: on tepe:tsitsi:ntih tli:n kito:sneki ya: nokwa:té:chakwa:niah?” 

Kihlia, “¿O:ti'itak?”


Kihlia, “Te:h, o:ni'itak. Nokwa:té:chakwa:niah hkíi:n, nokwa:té:chakwa:niah. ¿Man tlia:o:n?”


Kihlia 'ine, “Ah, man te:h yo: on, tla: t'mati hkon o:ti'itak on, ke:mano:n se:, se: t'pias, ke:tla kompa:restih i:wa:n i:... i:a:... i kipias i:ahijado, a:man san no: i:koma:reh i:wa:n hkon nó:kaya:wa yo: ya: kine hkon kichi:wah, nokwa:té:chakwaniah. Xka:' te:h, san no: yo:meh, yo: i kwahli yo:nó:polokeh, i:kompa:reh i:wa:n i:koma:reh yo: ya: kine hkon kichi:wah kine on.”


Kihlia, “¿Tla: yo: kito:sneki?”


“Y yo: kito:sneki on.”


Kihlia, “Ma a:man yo:, yo: i:n, yo: on, ya: ne: o:ni:nkak i:tik kohtli, mila:k nokwala:ni:lo. ¿Tlia:o:n?”


Kihlia, “Yo:, yoún, i:joh tla: hkon o:ti:nkak on, ya: seki san no: i:wa:n, san no: i:tah i:wa:n tlai. Ke:n a:man to: t'pias motah, a:man san no: i:wa:n motah te:wa:n titlai:s, a:man i:wa:n motah timokwala:nitos. A:man yo: on, yo: kine ke:tla xbueno kine on, para ma: i:wa:n motah xtlai.”


Kihlia, “A:man yo: kito:sneki, te:h.”


“Yo: kito:sneki. Mm. Yo: kine ke:tla hkon 'ine, xbueno kine on. Tlatlako:hli on tli:n kichi:wah.”


“Ah, 'ueno, ma:si kwa:kon.” Kihlia, “A:man la:man i:pan on se: loma o:nasik pa, ¡ni:on se: xihtli xtlah! Xka:' te:h, pa milá:, chichika:htokeh wa:kaxtih. ¿Ma yo: tli:n kito:sneki on?”


Kihlia, “Yo: on i:joh, yo: hkon o:ti:mitak on, yo: o:kisufri:rokeh kine on. Yo: o:kisufri:rokeh ikwa:k nemiyah, ke:tla no: je:ntes. O:notoli:nikeh, xkipiah tlayo:hli, ni:n i:ntlake:ntsi:n, xtlah kipiayah, ni:n i:nkwetlaxak. A:man x..., o:kinwa:htio:chi:w Dios, ma:si san yo:lkes, a:man yo:meh nopa:htiah. Xtlah tlakwahli pero i chichika:htokeh.”

Kihlia, “Chichika:htokeh kine.”


“Pos a:man yo: kine hkon o:ti:mitak on.”


Kihlia, “Ah 'ueno, ma:si kwa:kon, te:h. Mm. Pos no:, te:h, o:nasik, te:h.”


Kihlia, “Ke:mah i:joh, o:tasik. ¡Te:h, a:man xtlakwa:ti!”


“Te:h, ma:si, no: san yo: h'neki h'matis on.”


O:kwa:ihlikeh hkon. Pos o:tlakwa:to.


Ikwa:k kihlia, “A:man i:joh tla: i tiaw, ¡ma:si xiwia! ¡Na:nkah motomi:n, xta! A:man te:h, yo: on noburri:toh ¡x′wi:'a!”


Kihlia, “¿N'wi:kas?”


Kihlia, “Te:h, ¡x′wi:ka! porque yo:t′ma:chi:w.”


Kihlia, “Te:h, ma:si.”


La:man, a:man te:h, yo: on burri:toh o:kwa:h..., o:kwa:hwi:kak i:cha:n. Mm. 

A:man la: o:yekok i:cha:n. Kihlia, “Nosi:s yo:niwa:hlah, no: yo:nikwa:hwi:'ak toburri:toh.”


Te:h, yo: on i:hni:wa:n niman o:kitakeh. 

Kihlia, “¡Ba:leh!” Man ta toba:leh simi la: o:kwa:hwi:'ak on burri:toh yo:, yo: la:h o:h'tlachpa:nili:toh. ¡Milá: pendejo, a:man simi la: o:kwa:hma:keh! Kito:s on sa: yo: ya: o:kitlaxtla:wilikeh on, a:manin ni:n xtlah kwa:h[k]i tomi:n.” 

Kihlia, “Te:h, xt'matih. Pero a:man t'kakiseh ke:n kihli:s tosi:s.”


Kihlia, “Nosi:s no: no: yo:niwa:hlah.”


Kihlia, “¿Man ka:n o:tika:nato on bu:rroh?”


Kihlia, “Ne:chka 'ine, ka:mpa o:ni..., o:nitla..., o:nitekitito. Mm. O:ne:cha:htlayo:kilih on nopatrón. Piri yo: on tomi:ntsi:n no: nika:n nikwa:h'i.”


No: o:kwa:htlaxtla:wilih. Mm.


Kihlia, “Te:h, ma:si kwa:kon.”


Te:h i:hni:wa:n, a:man yo:nokaltikeh. Ya: i kwa[hli], yo:kitla:likeh i:nkal. Mm. A:man la:man la:, ¿ke:n i:to:ka: on? O:kitokeh on i:hni:wa:n, “I:n toba:leh, ¿man tli:n la:h o:kitla:nito? ¡Ni:n xtlah o:kitla:nito, te:h, yoún. ¡Pero a:man ti'itaskeh tla: yo:, tla: ma:s, youn, yo: ma:s, ma:s, ma:s we:i, wa:n ma:s we:i kihti tomi:n!”


A:man después ikwa:k i kwahli, yeka yewahli sa: i, san i ya: yewahli niman ke:tla on, mismo yo: on i:patrón ke:tla yeka yewahli o:kitak, ke:tla o:kite:mik.


Kihlia, “¡I:joh, ma: xmamana ke:n mí:tspi:na:htiah mohni:wa:n! Tikitas a:mantsi:n to: no: timokalti:s. Mm. To:, to: asis se: persona, to: san xkititi ka:n tlantok mositio. ¡Xkintlato:lti mohni:wa:n ka:no:n, ka:n tlami on, nimositio!”


Kihlia, “Te:h ma:si, kwa:kon.”


Te:h ya: mila:k i:pan, i:pan, i:pan on yewahli, o:asik se: on, ke:tla milá: koyo:tl, te:h. Kihlia, kihlia, “¡Ora amigo!”


Kihlia, “¿Tli:no:n?”


“¿Ka:no:n tlami mositio? ¿Xtikintlato:ltia mohni:wa:n?”


Kihlia, “Ke:mah. Nika:n, te:h.”


Kihlia, “¿Nika:n tlami?”


Kihlia, “¡Nika:n tlami!”


Kihlia, “No: o:ne:cha:hmanda:rokeh, para ma n'temachi:wa, para n'teketsas a:mantsi:n mokal.”


Kihlia, “Te:h, ma:si.”


Kihlia, “¡Xne:chmaka se: puñito cal!”


Kihlia, “Ma:si.”


O:kima:... o:kima:keh on tenextli. O:pe:w kixi:xi:nitiw on, yo:, i yo:..., yo:kino:stasik. Kixi:xi:nitiw hkíi:n, kixi:xi:nitiw, kitla:litiw niman cuartitos.

Kihlia, “¡Ora te:h, xkochiti tawa! ¡Xne:chka:wili, no: h'mati nika:n ke:n, ke:n nitekitis!”


Te:h, ya: mila:k. Sa: o:kitak, miak je:nteh yo:asik. Si: kwi:kah pala, si: kwi:kah pico, si: kwi:kah ma..., marro, para kintlapa:ntiweh temeh. O:pe:w kitlapowah sa:nkah. A:mantsi:n sa: i:pan se:, se: de dos semana, yo:ke:hchi:w i:kal. Ah wa:n hasta ma:s we:i i:kal o:ke:hchi:w ma: yo:meh on i:hni:wa:n. 

Mm. Ah ikwa:k i kwahli yo:tlan kahli, a:man kihlia, i kino:tsa, kihlia, “¡Ba:leh, xkonta toba:leh, milá: yo:te:xtla:n pendejo, ma:s bueno o:ke:hchi:w i:kal! To:meh no: ti'ito:'h o:tokaltikeh pero xkon ke:n yo:meh yo:nokaltikeh, ke:n yo: yo:nokaltih a:man, ¡xkonta!”


Mm. Te:h, sa: ta o:kinvita:roh para i:mowa:n o:tlakwah on i:hni:wa:n.


Kihlia, “¡Ba:leh nohni:wa:n xwa:hla:ka:n, ma titlakwa:ka:n nika:n, tocha:n!”


Kihlia, “¡Koh¡ ¿Man tli:n la:h tí:hkwa:seh? ¿Tli:n la:h o:tikwa:hkik kine, t[l]a: to: i:bu:rroh o:tikwa:la:nte:w?”


Kihlia, “Te:h ma:si, ti'itaseh nika:n tli:n t'kwa:skeh, ¡xwa:hla!”


Mm. Te:h, ya: mila:k. O:yakeh te:l on i:hni:wa:n. Xwa:hmó:chi:wa se: mesita hkíi:n. Miak pa o:nkah comida.

Kihlia, “¡Órale xtlakwa:ka:n, ba:leh! Mm. Nika:n, para to:meh te:xtoca:rowa nochi, nochi, nochi t'kwa:skeh.”


Hkon 'ine, hkon a:chikihtsi:ntli te:ntikah ya:n tlaxkahli.


Kito:' i:hni:wa:n, “A:mantsi:n h'tlamili:seh on tlaxkali. ¡A:man ta, ma ti'itaka:n ka:n sapa te:chonkwi:li:s!”


Mm. O:pe:w tlakwah, tlakwah. ¿Man kamano:n o:kitlamikeh on tlaxkahli? Ni:n xkaman o:kitlamikeh. San ke:n como siempre te:ntok. Comida tli:n o:nkah, we:i te:h x..., xo:kitlamikeh. Xtlah o:kitlamikeh. 

A:man la: después, la:man, nemih, nemih. Kihlia, “A:man ba:leh, a:man cada quien kipia i:kal. No:meh yo:nimokaltikeh no: no: yo:ninokaltih. San xi:pan nine:chí:tayah. Ke:n ni'itowah, nine:... nine:xte:tlayo:kili:siah ya: no: ma:s nipitentsi:n ya: xwel nitekiti. Pero no: no: kwahli yo:n'tla:nito ba:leh, ke:n no:meh o:ni:ntla:nitoh. No: no: yo:n'tla:nito tomi:n i:wa:n no: no: yo:ninokaltih. Mm. Sa: para on nosiwa:w ní:hte:mo:s, a:mantsi:n nihtete:mo:s nosiwa:w.”


Kihlia, “Ma:si ba:leh, xtlah tli:no:n, ¿ke:n i:to:ka: on? ke:ra no: yo:, no:, no: yo:tiyo:lchika:w ya: yo:h'tla:nito.”


Kihlia, “Te:h ni'[ito:'] kwa: san no:meh la: kwahli nimontekitih, piri no: no: kwahli nontekiti. Ke:n no:meh yo:nimo'opatoh, no: no:hki yo:ninokopato. Pos a:man cada quien kipia i:kal, no: no: m'pia nokal. Tosi:s, tla: no: n'tlakwalti:s, ¡no: ma n'tlakwalti! No:meh 'ine ¡ma: sa: x′tlakwa:lti:ka:n tosi:s!”


“Mm. Piri te:h, ma:si. Xtlah tli:no:n. Timitska:wiliah. ¡A:man to:, to: x′tlakwalti tosi:s!”


“Ah 'ueno, ma:si kwa:kon.”


Kihlia, “A:man nika:n titlamih. Ikwa:k kamantika nine:chinvita:ro:skeh, xne:chinvita:ro:ka:n kamano:n nontlakwa:s nimocha:n. Mm. Tla: ton..., tontlakwa:s mo... to: tontlakwa:s xto:pa mocha:n nohni:w, yo: on tox..., tixto:pakayo:tl, ¿ka: to: ba:leh?”


Kihlia, “Ba:leh, te:h, xtimitspareja:rowah, ke:n tawa, to: ma:s o:h'tla:nito, ba:leh. Niman to:, miak comida o:t'kwah. ¿Man to:meh tliá:? ¿Ka:n timitsonkwi:li:seh on? To:meh xwel timistlakwalti:seh.”


Kihlia, “Niman no:meh ma:s i ní:nwe:imeh. I no:meh ma:s xninwelih, no: nipitentsi:n xi:pan nine:chí:tayah. Pos ya:, yo:... no: yo:nime:chititih tli:n, tli:no:n, tli:n comida o:ni:nkwakeh.”

“No ba:leh, to: yo:tite:chkole:w ma:s yo:... yo:tite:xchinga:roh.”


“Ma:ski ba:leh, sahkón ma, ma toka:waka:n ya:, mm, to: ma:s, ma:s yo:h'tla:nito tomi:n. Pos, ni:n xsa: ma:s ke:n timitsihli:seh pues ¡sahkón ma toka:waka:n!”


“¡Ora, pues! 

Sa: ka:mpa o:wa:hnoka:hkeh. O:wa:hnoka:hkeh a manos. Conforme ya: nochi, yo:.., yo:kichi:watoh trabajo. 

Sampa o:tlan. 
� Aunque dice o:kipe:w, lo correcto es o:pe:w.


� Joaquín Herrera aquí dice kowi:′ak por o:kiwi:kak.





